
DJOĊESI TA’ GĦAWDEX 
SENA PASTORALI 2023-2024 

 
In-Novena tal-Milied 

Il-Presepju: sinjal tal-għaġeb 
 

Mibnija fuq il-ħsibijiet li qed joffri l-Arċipriet Dun Jimmy Xerri għan-
Novena tat-tfal 2023  

(akkumpanjata mill-persunaġġi ta’ Presepju tal-kartun imħejji mid-
Djoċesi) 

 
 
 

L-Ewwel Jum 
 

Frażi prinċipali: “L-għerf ta’ Alla tawh raġun l-opri tiegħu stess.” (Mt 
11:16-19) 
 
Mill-presepju:  Il-presepju: l-ewwel dar ta’ Ġesù. 
 
Tema:   Ma nistgħux nibqgħu indifferenti għal Alla. 
 
Ħsieb:  In-Novena tal-Milied, fil-qalba tal-Avvent, hija 

okkażjoni kbira ta’ grazzja li permezz tagħha nerġgħu 
niftakru fl-għeġubijiet kbar li għamel Alla mal-
bniedem, liema għeġubijiet għadhom iseħħu llum, 
kuljum, fil-ħajja ta’ kull wieħed u waħda minna. Il-
presepju, li sar għall-ewwel darba 800 sena ilu fil-belt 
ta’ Greccio, għandu l-iskop li jurina b’mod iktar viżibbli 
kif l-opri ta’ Alla jagħtu raġun lill-għerf tiegħu illi jsib 
modi kreattivi kif jurina mħabbtu. U l-ikbar opra tal-
għerf u tal-imħabba ta’ Alla hija l-Inkarnazzjoni. San 



Franġisk, wara vjaġġ twil li wasslu sal-Art Imqaddsa, 
ried illi dak li għex f’Betlehem jaqsmu man-nies ta’ 
żmienu u hekk ġie mnebbaħ jagħmel l-ewwel presepju. 
Sab l-għajnuna tan-nies tal-post u t-tradizzjoni tgħid li 
t-tarbija, li kienet pupu tal-injam, fil-lejl tal-Milied 
ħadet il-ħajja. Ejjew ma nibqgħux indifferenti għal Alla 
u għal imħabbtu. Ejjew nitħabtu biex ma jkollniex fuq 
rasna l-kundanna tal-Vanġelu tal-lum, imma nħallu lil 
Kristu jinkarna fi qlubna u jitwassal lil ħutna permezz 
tagħna, ta’ għemilna u ta’ kliemna, kif ġarrab u għamel 
San Franġisk dakinhar tal-ewwel presepju. Nagħtu 
dejjem iktar importanza lis-smigħ tal-Kelma ta’ Alla.  

 
Ġest: Nieqaf ftit quddiem il-presepju u ngħid grazzi f’qalbi lil 

Alla li nebbaħ lil San Franġisk jagħtina dan ir-rigal kbir 
li nistgħu nimmeditaw l-Imħabba ta’ Alla Inkarnata fi 
djarna u fil-ħajja ta’ kuljum. 

 
 



It-Tieni Jum 
 

Frażi prinċipali: “Hekk ukoll Bin il-Bniedem għandu jsofri minnhom.” 
(Mt 17:10-13) 
 
Mill-presepju:  L-annimali. 
 
Tema:   It-tbatija kollha mħabba ta’ Alla lejna. 
 
Ħsieb:  Fil-presepju niltaqgħu mal-preżenza ta’ diversi 

annimali, fosthom il-baqra u l-ħmara. Għalkemm il-
preżenza tagħhom fil-grotta ma tissemmiex fil-Vanġeli 
kanoniċi, xorta jistgħu jagħtuna tagħlima kbira. Fl-
innijiet tradizzjonali tal-Milied dawn l-annimali 
jfakkruna fit-tbatija kbira li kellu jsofri Ġesù Tarbija sa 
mill-ewwel mument ta’ ħajtu fuq din l-art. Il-ħmara hija 
l-annimal tal-qaddejja u l-annimal tat-tagħbija. Il-baqra 
tfakkarna fis-sagrifiċċji li kienu jsiru lil Alla. Dawn l-
annimali jfakkruna fil-missjoni ta’ Kristu fuq l-art. Alla 
għażel it-tbatija biex biha lilna jurina kemm iħobbna. Il-
kundizzjonijiet kważi diżumani ta’ stalla tal-annimali 
illi fiha twieled Alla-Bniedem għandhom ifakkruna 
kemm dan huwa minnu. Imħabba vera ma jistax ma 
jkollhiex tbatija, għax inti tinsa u tissagrifika lilek 
innifsek biex tingħata lil ħaddieħor. Dan hu l-mudell li 
ħallielna Bin Alla sa mill-ewwel mument tal-għotja 
tiegħu fit-twelid tiegħu bħala bniedem. F’dawn iż-
żminijiet ta’ egoiżmu, individwaliżmu, gwerer u 
traġedji ejjew nerġgħu niskopru s-sbuħija li nbatu għal 
xulxin biex inħobbu lil xulxin. Ejjew nerġgħu niskopru 
s-sbuħija tal-maħfra, il-qawwa tas-sabar u t-taħriġ li jaf 
joffri s-sagrifiċċju. Ejjew inrabbu lit-tfal tagħna b’dawn 
il-valuri. 



 
Ġest: Nagħti rigal ċkejken jew inkella nżur lil min naf li 

jinsab waħdu. 



It-Tielet Jum 
 

Frażi prinċipali: “Ġie biex jixhed għad-dawl.” (Ġw 1:6-8,19-28) 
 
Mill-presepju:  Ir-rieqed u l-għaġeb tal-presepju. 
 
Tema:   Nindunaw bis-sorpriżi ta’ Alla. 
 
Ħsieb:  Il-presepju spiss ikun imżewwaq b’diversi persunaġġi 

illi xi ftit jew wisq jirriflettu xi aspett mill-ħajja tagħna 
u mir-relazzjoni tagħna mal-Mulej. Fost dawn issib ir-
rieqed u l-għaġeb. Ir-rieqed seta’ kien raġel reliġjuż, 
imma baqa’ ma ndunax meta żaritu l-grazzja. Ir-rieqed 
jista’ jkun aħna lkoll, mgħaddsin sa minn ċkunitna fir-
reliġjożità imma li xorta m’aħniex maturi biżżejjed biex 
nagħmlu qabża fil-kwalità u nimmaturaw fil-fidi. Insara 
reqdin jagħmlu ħafna ħsara lid-dinja ta’ madwarhom, 
għax in-Nisrani veru għandu jkun dak li jishar, li 
joqgħod attent u li bil-Kelma ta’ Alla taħdem fih jasal 
biex jagħti xhieda u jbiddel id-dinja. Ir-rieqed jitlef is-
sabiħ tal-ħajja għax iraqqad ir-relazzjoni tiegħu ma’ 
Alla, iraqqad il-kuxjenza u għalhekk iraqqad l-imħabba. 
L-għaġeb, min-naħa tiegħu, huwa dak li hu miftuħ 
għas-sorpriżi ta’ Alla. L-għaġeb jinduna mill-verità li 
Alla jħobbu minkejja kollox u li għalhekk fetaħlu t-triq 
biex ikun ferħan. L-għaġeb ma darax lil Alla u lanqas 
għalqu ġol-bozza tar-reliġjożità jew irriduċieh għal 
sempliċi folklor. Bil-ferħ tiegħu u bl-istagħġib quddiem 
il-misteru tal-Imħabba infinita ta’ Alla, in-Nisrani 
għandu jżejjen id-dinja ta’ madwaru bil-maħfra u bit-
tama għax jixhed għad-Dawl. 

 



Ġest: Infittex fil-passat tiegħi u nsib mument illi fih Alla 
għamel miegħi ħwejjeġ kbar, u nirringrazzja lill-Mulej 
għal tant imħabba li wrieni. 



Ir-Raba’ Jum 
 

Frażi prinċipali: “Isemmuh Għimmanu-El, li bi lsienna jfisser ‘Alla 
magħna’.” (Mt 1:18-24) 
 
Mill-presepju:  Raġel bil-fanal u raġel bit-tiben. 
 
Tema:    Inkunu dawl u ħniena għall-oħrajn. 
 
Ħsieb: Meta nilmħu fanal inemnem malajr ma nagħtuhx 

importanza għax naħsbu li fanal bi fjamma żgħira u 
fraġli mhu tajjeb għal xejn. Imma x’differenza jagħmel 
dak l-istess fanal jekk ikun f’idek meta tkun fi dlam 
ċappa! Fanal żgħir bħal dak kapaċi jurik it-triq, jagħtik 
il-wens, iqanqallek it-tama u jwasslek biex toħroġ minn 
dak id-dlam mingħajr ma tweġġa’. Fanal żgħir bħal dak 
kapaċi jsalva ħajja. L-istess it-tiben. Malajr tista’ tgħid 
li t-tiben iniggeż u mhuwiex adattat biex tagħmel sodda 
bih. Imma allaħares ma kienx it-tiben għat-Tarbija ta’ 
Betlehem! Kien it-tiben li pprovda protezzjoni mill-
bard u mill-ebusija tal-blat lil dak il-Ġisem fqajjar ta’ 
Alla-Bniedem. Alla sar Għimmanu-El, Alla-Magħna. 
Sar bniedem bħalna biex ikun ta’ fanal u ta’ tiben għall-
bniedem. Kristu sar id-dawl li jsalvana mit-tiġrib tad-
dlam tal-inkwiet u tad-dnub. Kristu sar it-tiben illi fuqu 
nistgħu nistrieħu henjin. Kemm qed inkun ta’ fanal u ta’ 
tiben għal ħaddieħor? Kemm qed inħalli lil ħaddieħor 
ikun ta’ fanal u ta’ tiben mingħajr ma noqgħod 
niġġudikah għax naħseb li mhu kapaċi għal xejn? 
X’qed niżra’ jien: dawl u ħniena, jew dlam u 
disperazzjoni?  

 



Ġest:  Nixgħel xemgħa quddiem il-presepju biex tfakkarni li 
anki jien, bħal Kristu, għandi nkun dawl illi, żgħir 
kemm hu żgħir, kapaċi jsalva l-ħajja tan-nies ta’ 
madwari.  



Il-Ħames Jum 
 

Frażi prinċipali: “It-talba tiegħek instemgħet.” (Lq 1:5-25) 
 
Mill-presepju:  Il-maxtura bit-tiben. 
 
Tema:   Ninqalgħu mill-medjokrità. 
 
Ħsieb: L-għajta li rriflettejna fuqha tul Żmien l-Avvent hija l-

karba kollha tama tal-Knisja u tal-bniedem: “Ejja!”. 
Din it-talba nstemgħet għall-ewwel darba fl-Ewwel 
Miġja. Ejjew nikkontemplaw lil Kristu f’Betlehem, ġo 
maxtura bit-tiben. Fl-ikoni spiss naraw il-maxtura 
f’forma ta’ qabar, bit-Tarbija mfisqija bħallikieku 
mkeffna, filwaqt li fit-tradizzjonijiet iktar qrib lejna 
spiss naraw lit-Tarbija fuq it-tiben li ġej mill-qamħ. Fl-
ewwel miġja tiegħu Kristu tbaxxa tant li mhux biss sar 
bniedem u twieled f’Dar il-Ħobż, imma saħansitra sar 
Ħobż għalina u affronta l-mewt biex aħna ma mmutux. 
Inħallu lil Kristu jkun l-ikel tagħna, ikun il-wens tagħna 
u jkun it-triq tagħna. Ninqalgħu mill-medjokrità, mir-
rassenjazzjoni u mill-għeja, u nitmantnew bi Kristu, li 
huwa l-Għid tagħna. Ejjew inkunu nies mhux tant tal-
Ġimgħa l-Kbira u nieqfu hemm, imma nkunu dixxipli 
ta’ Kristu Rxoxt, dak l-istess Irxoxt li biddel lill-
Appostli minn nies imwerwra għal nies li biddlu d-
dinja ta’ taħt fuq. Nitolbu lill-Mulej jagħtina wkoll l-
ikbar don, id-don tal-Ispirtu s-Santu.  

 
Ġest: Illum nagħmel ħilti biex napprezza iktar il-Kelma ta’ 

Alla u l-Ewkaristija, imqassma lili bħala ikel b’xejn fil-
quddiesa.  



Is-Sitt Jum 
 

Frażi prinċipali: “Hawn jien il-qaddejja tal-Mulej.” (Lq 1:26-38) 
 
Mill-presepju:  In-nies għaddejjin bil-ħajja ta’ kuljum (il-mara bil-
ħobż, il-fenek, il-papru). 
 
Tema:   L-Inkarnazzjoni fl-ordinarjetà. 
 
Ħsieb: Fil-presepju spiss niltaqgħu ma’ nies li jkunu 

għaddejjin bil-ħajja tagħhom ta’ kuljum. Dawn il-
persunaġġi jfakkruna li Kristu jżurna u jinkarna fil-
ħajja tagħna ta’ kuljum. Kristu dejjem fittex li jkun 
man-nies fil-ħajja tagħhom ta’ kuljum: tletin sena fid-
dar u fil-komunità ta’ Nazaret, imbagħad mad-dixxipli, 
mal-Appostli, man-nisa, mal-folol, madwar xi mejda 
tal-ikel… Huwa fil-ħajja ta’ kuljum li ġie mħabbar il-
Vanġelu u dehru s-sinjali kbar ta’ mħabbet Alla għall-
bniedem. Huwa meta nintebħu bil-preżenza tal-
imħabba ta’ Alla fil-ħajja tagħna ta’ kuljum li mbagħad 
jibdew isiru l-mirakli, kemm magħna nfusna u kemm 
mal-proxxmu tagħna. Il-Kelma ta’ Alla tmissna fl-
ordinarjetà u tbiddel l-ordinarju tagħna fi 
straordinarjetà unika. Xhieda ta’ dan hija Marija 
dakinhar tat-tħabbira tal-Anġlu. Kemm ġid isir u kemm 
ferħ ikollna meta nindunaw li l-Mulej jinsab inkarnat 
f’qalbi, f’ħajti, fl-intelliġenza tiegħi, fi mħabbti, fil-
ħajja tiegħi ta’ kuljum. Min jaf li hu maħbub ma jistax 
ma jħobbx! 

 
Ġest:  Nitgħallem ngħid: “jekk jogħġbok”, “grazzi”, 

“skużani”, ibda minn dawk l-iktar li huma qrib tiegħi.  
 





Is-Seba’ Jum 
 
Frażi prinċipali: “Qamet u marret tħaffef.” (Lq 1:39-45) 
 
Mill-presepju:  Is-suldat fl-għar. 
 
Tema:   Inħossuna milqugħa. 
 
Ħsieb: Mhux is-soltu li fil-presepju jkollna suldat qrib il-

grotta. Is-suldat huwa spiss assoċjat ma’ gwerra, ma’ 
qtil u ma’ vjolenza, u allura ma tantx narawh jixraq qrib 
il-grotta fejn twieled Alla, is-Sliem tagħna. Madankollu 
l-preżenza tas-suldat hija importanti ħafna għaliex 
turina li Kristu ġie biex jaċċetta lil kulħadd. Kristu ġie 
għal min hu mġarrab minn tbatija inġusta, imma ġie 
wkoll għal min jipprovoka tant tbatija fil-bniedem. 
Kristu ġie għall-ġusti, imma ġie wkoll għall-midinbin. 
Kristu ġie għal ulied Iżrael, imma ġie wkoll għall-
pagani, għall-imwarrba, għad-dgħajfin. Kristu ġie biex 
iwaqqaf il-vjolenza kollha li ilna nirtu minn żmien 
Kajjin u Abel u li ġarret magħha tant u tant erwieħ 
innoċenti tul is-sekli. Kristu ġie biex dik il-vjolenza, 
dik il-kefrija u dik it-tbatija jerfagħhom kollha hu u 
jwaqqaf il-proċess darba għal dejjem. Hu ġie biex 
jagħtina l-ħajja u l-ħajja bil-kotra, ħalli l-ferħ tagħna 
jkun sħiħ. Ejjew niftakru wkoll li wħud mill-isbaħ 
dikjarazzjonijiet ta’ fidi li nsibu fil-Vanġelu ħarġu minn 
fomm suldati Rumani! Mela ejjew inqumu u mmorru 
nħaffu lejn il-grotta ta’ Betlehem, għax post dak is-
suldat huwa posti bix-xogħol tiegħi, bit-talenti tiegħi, 
bid-dnub tiegħi, bid-dwejjaq tiegħi, bil-pjanijiet tiegħi u 
bid-dispjaċiri tiegħi, bl-istorja ta’ ħajti u bil-potenzjal li 
naf noffri. Kristu ġie wkoll għalija, jien min jien u hi 



x’inhi l-istorja ta’ ħajti. Grazzi, Mulej. Hemm post għal 
kulħadd fil-Qalb ta’ Ġesù! 

 
Ġest: Nitolbu ħafna għall-paċi bejnietna u fid-dinja kollha, 

paċi fil-familji tagħna, u fil-qalb tagħna. Nitolbu talba 
speċjali għal min bħalissa qed iħossu abbandunat minn 
Alla u minn ħutu l-bnedmin.  



It-Tmien Jum 
 
Frażi prinċipali: “Hu xeħet għajnejh fuq iċ-ċokon tal-qaddejja tiegħu.” 
(Lq 1:46-55) 
 
Mill-presepju:  Marija u Ġużeppi. 
 
Tema:   Ninbnew fuq is-sod.  
 
Ħsieb: Flimkien ma’ Ġesù, Marija u Ġużeppi huma ċ-ċentru 

tal-presepji tagħna. Aħna nikkontemplawhom henjin, 
huma u jimmeditaw il-preżenza misterjuża ta’ Alla, 
inkarnat f’tarbija ċkejkna u dgħajfa; Alla li għandu 
bżonn il-ħalib ta’ mara biex jgħix u l-ħarsien ta’ raġel 
biex ikun ferħan. Imma ejjew ma ninsewx minn xiex 
għaddiet din il-koppja. Minn mindu qalu “Iva” lil Alla, 
Marija u Ġużeppi bditilhom ħajja ta’ passjoni. Passjoni 
għax qlubhom kienu dejjem iktar jikbru fl-imħabba, 
imma passjoni wkoll għaliex minn mindu qalu “Iva” 
ħajjithom kienet mixja ta’ tbatija kontinwa. Sofrew il-
bdil tal-pjanijiet ta’ ħajjithom. Sofrew ġudizzji u 
tpaċpiċ fieragħ. Sofrew vjaġġi twal u skomdi 
b’Ġużeppi inkwetat dwar Marija u Marija inkwetata 
b’Ġesù f’ġufha. Sofrew il-bibien magħluqa, l-
indifferenza tan-nies u l-kefrija li taf iġġib l-għira. 
Imma Marija u Ġużeppi, żgħażagħ bħalna, kellhom il-
kapaċità li jibnu ħajjithom fuq Alla u fuq kelmtu, Alla li 
qatt ma qarraq u lanqas jitqarraq, u li jagħti ġustizzja u 
ħniena għall-magħżulin tiegħu. Minħabba f’hekk, 
minkejja t-tbatija ħarxa li ħakmithom, Marija u 
Ġużeppi ma għotru qatt għax kienu ankrati fil-Qalb ta’ 
Alla. Tajjeb li nsaqsu lilna nfusna: X’nagħmlu aħna fil-
mumenti ta’ tbatija? Qalbna lejn min iddur? Il-familji 



tagħna u wliedna qed inrabbuhom b’mod li jkunu 
mibnija fuq is-solidità tal-Kelma ta’ Alla? X’ser 
jagħmlu wliedna meta l-affarijiet ma jmorrux skont il-
pjan tagħhom u jiltaqgħu mad-delużjonijiet u mal-
iebes? Konxji li l-Mulej ħares lejna u lejn iċ-ċokon 
tagħna u ħabbna bi mħabba liema bħalha?  

 
Ġest:  Niltaqgħu flimkien madwar il-mejda u qabel l-ikel 

naqbdu f’idejn xulxin u ngħidu talba ta’ ringrazzjament 
lil Alla.  



Id-Disa’ Jum 
 
Frażi prinċipali: “Ġwanni jkun jismu”. (Lq 1:57-66) 
 
Mill-presepju:  Ġesù Bambin. 
 
Tema:   Ngħixu l-ħniena. Insiru ħniena.  
 
Ħsieb: Kemm hu sabiħ li n-Novena tal-Milied qed tagħlaq bil-

meditazzjoni ta’ Alla-Tarbija u bit-tħabbira ta’ isem il-
Battista! L-isem Ġwanni jfisser “Alla ħanin” u fil-
maxtura qed nikkontemplaw il-Ħniena ta’ Alla li mhux 
biss ixxandret imma inkarnat ruħha fil-qalb tal-
bnedmin. Din hi l-Ħniena ta’ Alla li ma stmerritx 
tiċċappas bit-tajn tal-għażliet żbaljati tal-bniedem biex 
terġa’ tagħti lill-bniedem id-dinjità li tilef. Din hi l-
Ħniena ta’ Alla illi refgħet fuqha l-miżerji kollha li 
ħloqna frott is-suppervja tagħna u sammrithom mas-
salib. Din hi l-Ħniena ta’ Alla li, wara li salvat lill-
bniedem bil-prezz għoli ta’ Demmha, baqgħet tiġri 
wara l-bniedem ingrat sakemm tarah niedem u 
sogħbien idur lura lejn il-Qalb tal-Missier. Din hi l-
Ħniena ta’ Alla li stedinna nikkontemplaw mill-ġdid il-
Fqajjar ta’ Assisi fil-maxtura ta’ Greccio. Din il-Ħniena 
ta’ Alla qatt ma waqfet taħdem, lanqas miegħi. F’kull 
ħin u kull mument toffri mħabbitha u tibqa’ ssus 
warajja sakemm ninduna b’din l-Imħabba u kollni tama 
ndur lura lejn il-Missier. Waqt li nħarsu lejn il-Presepju, 
ejjew niftakru f’din il-Ħniena, u wara li nagħmlu 
esperjenza tagħha, anki permezz tas-Sagrament tal-
Qrar, nippruvaw ngħadduha lill-oħrajn. Id-dinja ta’ 
madwarna hija ddisprata għall-ħniena, imma l-bikja ta’ 
Alla-Bniedem f’Betlehem biddlet il-biki ddisprat tal-



bniedem f’bikja ta’ rebħa. Ejjew inkunu aħna, bl-
eżempju u mbagħad bil-kliem, bħal San Franġisk, 
strumenti u kanali biex din il-Ħniena tal-Qalb ta’ Alla 
tasal fil-qlub ta’ kemm jista’ jkun nies.  

 
Ġest: Għad-dawl tal-istedina li qed tagħmlilna d-Djoċesi, 

nersaq lejn is-Sagrament tal-Qrar u nagħmel ġest żgħir 
ta’ karità b’ringrazzjament għall-ħniena li rċevejt b’xejn 
mingħand il-Mulej. 


